
	Ostenditur laetitiam nusquam inueniri nisi in animâ. In eâ autem non tam inueniri quam efformari. Artis rem esse Gaudium, non felicitatis. Artem autem totam, in solâ Conscientiâ rectè efformandâ consistere. Varia adduntur Conscientiae encomia.

	§. I. Gaudium pauci acquirunt, idque duplici ex errore. Ac primò quidem, quia paßim homines id quaerunt in rebus quae extra se sunt positae, cum tamen non nisi in animo vniuscujusque situm sit.

	§. II. Alter error est, quòd homines laetitiam inuenire se posse credant. Artis opus est laetitia, non inueniendi felicitas.

	§. III. Summa artis quâ fabricatur laetitia est, vt postquam tibi placuit Deus, efficias vt tu placeas Deo. Hoc autem facies, si bonam in te effingas Conscientiam.

	§. IV. Conscientiam itaque, vt solidè gaudeas, rectè tibi effinge. intra hanc stat omnis in hâc vitâ laetitia & securitas. Ponuntur varia Conscientiae ex Patribus encomia.

